
Paise dell’ommo colto onô e delizia,

De libertæ e d'indipendenza amigo,

Non frûto da ferocia e da malizia,

Non fondæ in sciö tumulto e in sce l'intrigo,

Ma in sce l’amô da patria e in sciä giûstizia:

Libertæ e indipendenza a-ô mondo antigo

Da-i governi di re quæxi destrûta

E a un angolo europeo solo ridûta.

L’atra legion a se fissava ô posto

In mezo a-e variantiscime nazioîn

Che son ne-ô grande continente opposto,

Da Darien e da-e fertili regioîn

Dove ô l’è a-i raggi do sô ardente esposto

Fin a-e tære di povei Patagoîn,

A-i quæ solo fu prodiga a natûa

De gran forza de brasse e de statûa.

Continente famoso pe stupenda

Veña inesausta d’öu, ch’o ne regorda

De crûdeltæ e ingiustizie storia orrenda;

Perchè a gente crestiaña un giorno sorda

A-a voxe da scinderexi tremenda,

E di Caraibi ciù feroce e ingorda.

Pe saziâ un’esecranda aviditæ

A sguazzava ne-ô sangue di so fræ.

In due squaddre divisa a legion tersa,

Parte sorve l'Atlantico chinâ,

Parte pe-ô gran Pacifico despersa,

A s’è subito d’isoe impossessâ,

Che, quantunque infinite e de diversa

Grandezza, pän in quell'immenso mâ

Pochiscimi sascetti e quarche schêuggio

In un gran campo esteiso a vista d'êuggio

